
Kirish.  Fargʻona vodiysining urbanizatsiya jarayonlariga e’tibor qaratadigan boʻlsak, bu 

hodisa vodiyning turli nuqtalarida turli davrlarda yuzaga kelganligini kuzatish mumkin. 

Bugungi kundagi arxeologik tadqiqotlar tahlili ushbu hududni dehqon jamoalari tomonidan 

oʻzlashtirilishi uning shimoliy, shimoliy-sharqiy va sharqiy hududlarida jadalroq amalga 

oshirilganligni koʻrsatmoqda. Qadimgi davrda Fargʻonaning bu hududlarida koʻplab katta-

kichik manzilgohlar, koʻshk va qasrlar bunyod etilgan va rivojlangan. 

Mavzuga oid adabiyotlar tahlili. Fargʻona vodiysi shimoli-sharqiy va sharqiy hududida 

arxeologiya sohasida “Eylaton” va “Shoʻrabashot” deb nom olgan madaniyatlar parallel faoliyat 

yuritgan [Иванов, 1991. С. 17-20] yoki qorishuvi davridan [Абдуллаев, 2016. Б. 27] boshlab 

Andijonsoy va Shahrixonsoyning oraliq vohasida mahalliy aholi orasida Qoʻshtepa II deb nom 

olgan manzilgoh vujudga kelgan [Абдуллаев, 2016. Б. 27-30]. 

Qoʻshtepa II arxeologik yodgorligi Andijon viloyati Qoʻrgʻontepa tumani Qorasuv 

qishlogʻida joylashgan boʻlib, u dastlabki oʻrganilgan davrda yuzaki tasnifi va koʻtarma 

materiallariga asoslanib ilk oʻrta asrlar bilan davrlashtirilgan [Абдулгазиева, 1988. С. 47]. 

Tadqiqot metodologiyasi. Mazkur tadqiqot ishida tahlil va sintez, shuningdek qiyosiy 

va statistik hamda induksiya usullaridan foydalanildi. 

Tahlil va natijalar. 2015-yil dala tadqiqoti mavsumida Qoʻshtepa II yodgorligining 

uchta qismida qazishma olib borilgan. 3-qazishma yodgorlikning shimoliy-sharqiy burchagida 

8х5 m maydonda amalga oshirilgan boʻlib, unda B.M. Abdullayev, Z.O. Raxmanov, 

A.A. Aloxunovlar ishtirok etishgan [Абдуллаев и др., 2018. С. 11-12]. Natijada VII–VIII asrlarga 

oid kulolchilar dahasining bir qismi ochib oʻrganilgan edi [Абдуллаев и др., 2018. С. 12]. 

Afsuski bu qazishma turli sabablarga koʻra keyingi vaqtda davom ettirilmay qolib ketdi. Biz 

kichik tadqiqot mavzusi sifatida koʻtargan “tamgʻali sopol idishlar”dan biri aynan shu qazishma 

jarayonlarida aniqlangan. 

3-qazishma maydonida yuqori qatlam tozalangach, ilk oʻrta asrlarda boʻlib oʻtgan hayot-

mamot janglari oqibatida katta yongʻin boʻlganligi kuzatildi. Ustunlar asoslarigacha yonib, tom 

bosib barcha joyni vayron qilgan. Ochilgan maydonchada koʻplab ustunlar oʻrni saqlanganligi, 

vayronalar orasida esa yonib koʻmirga aylangan toʻsinlar pala-partish yotgani aniqlandi. 

Tozalash jarayonida 3-qazishma maydonining janubiy qismida xumdon ustki kamerasining 

buzilgan qismi aniqlandi. Undan janubga tomon 1 m uzoqlikdagi masofada esa tayyorlanganiga 

koʻp vaqt boʻlmagan suv koʻzasining parchalari tom bosib qolishi natijasida bir joyda topildi. 

Qayta tiklash chogʻida uning boʻyin qismidan pastda qorin qismiga oʻtish joyida “  ” 

koʻrinishidagi maxsus tamgʻa, belgi qoʻyilganligi (Rasm. 1. 1), shunga koʻra ushbu buyum 

maxsus “buyurtmaga koʻra yasalgan”ligi ehtimoldan holi emas, degan fikr ilgari surildi. 

Oʻrta Osiyo hududida idishlarga, ya’ni kulolchilik buyumlariga bunday tamgʻa qoʻyish 

odati qadimgi davrlarga borib taqaladi. Misol uchun Soʻgʻd hududida oʻziga xos tamgʻa 

tushirilgan eng qadimgi idishlar Koʻktepa va Afrosiyob yodgorliklarining mil. avv. X–VIII, VII–

IV asrlarga oid sopollar majmui ichida uchraydi [Исамиддинов, 2002. С. 165. Рис. 156]. 

Bundan tashqari, “  , + ” koʻrinishga ega boʻlgan tamgʻali idishlar Koʻktepa va Afrosiyob 

yodgorliklarida mil. avv. III–II asrlar va milodiy II–III asrlar bilan davrlashtirilgan sopollar 

majmuida (Rasm. 1. 14-16) ҳам аниқланган [Исамиддинов, 2002. С. 165. Рис. 156]. 

Shu oʻrinda ta’kidlash kerakki, tamgʻa qoʻyilgan bunday koʻzalar Fargʻona vodiysining 

boshqa hududlarida ham aniqlangan boʻlib (Rasm. 1. 2-13) [Литвинский, 1973. С. 80-93. рис. 

83. 13, рис. 98. 17; Кудратов, 1992. С. 201. рис. 19. 13; Матбобоев, 2009. Б. 549. 150-расм. 11, 

12], ularning davri masalasida aniq fikr-mulohazalar toʻlaligicha oʻz yakunini topganicha yoʻq. 

Shu nuqtai nazardan bu masalada ba’zi bir fikr-mulohazalarni aytib oʻtish joiz. Jumladan, 

Fargʻona vodiysida sopol idishlar, koʻzalar, xumchalar yoki shu kabi mahsulotlarni ishlab 

chiqarishda oʻziga xoslikni bildirib turish yoki mahsulotning tegishliligi belgisini qoʻyish 

an’anasi milodiy asr boshlariga borib taqalishini aytish mumkin. Bunga Fargʻona vodiysining 

turli hududlari, aniqrogʻi janubi-gʻarbiy hududidagi Vorux jarligidan (Shimoliy Tojikiston 

hududida) aniqlangan dastasi yoʻq koʻza (Rasm. 1. 2) [Литвинский, 1973. С. 199. Табл. 22. 8], 

Qorabuloq qabristonidan topilgan dastasi yoʻq koʻzalar (Rasm. 1. 3, 6) [Литвинский, 1973. С. 

200. Табл. 36. 5-6] va Fargʻonaning Simob (rus tilida “Сымап” deb yozilgan – Z.R) deb 

nomlangan qabristoni 3-sonli qabr-qoʻrgʻonidan aniqlangan kichik koʻzachalarni (Rasm. 1. 4, 7) 

[Литвинский, 1973. С. 200. Табл. 37. 1-2] misol qilib koʻrsatish mumkin. 

Y.D. Baruzdin va G.A. Brikinalarning Laylak va Botkenning arxeologik yodgorliklariga 

bagʻishlangan kitoblarida miloddan avvalgi va milodiy asr boshlariga oid Toʻratosh 

qabristonining 23-mozor qoʻrgʻonida boʻyin qismida “” koʻrinishidagi xochsimon tamgʻa 

tushirilgan qoʻlda yasalgan koʻza (Rasm. 1. 10) aniqlanganligini ham aytish mumkin [Баруздин, 

Брыкина, 1962. С. 30-31. Табл. VI. 2]. Koʻzaning balandligi – 25.5 sm, diametri – 24 sm, ogʻiz 

qismi diametri – 9,5 sm, taglik qismi diametri – 12 sm ni tashkil etadi. 

Shuningdek, oʻz vaqtida V.F. Gaydukevichning Shirinsoy yaqinidagi mozor-qoʻrgʻonlarda 

olib borilgan tadqiqotlarida milodiy III–IV asrlarga oid boʻlgan boʻyin qismida “” koʻrinishidagi 

xochsimon tamgʻa tushirilgan xurmacha (Rasm. 1. 9) (gorshok) [Гайдукевич, 1952. С. 338, Рис. 

7. 4; С. 340], Shimoliy Fargʻonadagi Kuyuktepa yodgorligidan milodiy IV–V asrlarga oid yelka 

qismida “+” koʻrinishida tamgʻasi bor bitta kosa (Rasm. 1. 8) ham aniqlangan [Кудратов, 1992. 

С. 201. рис. 19. 13]. Albatta bunday tamgʻa tushirilgan turli idishlar Andijon viloyati Marhamat 

tumani markazida joylashgan Mingtepa yodgorligida ham koʻplab aniqlangan (B.Matboboyev 

va M.Isomiddinov boshchiligida olib borilgan R-1 qazishma materiallari). Oʻylaymizki keyingi 

tadqiqotlarda bu topilmalar fan olamiga ma’lum boʻladi.  

Tamgʻa qoʻyish Turk xoqonligi davrida keng tarqalganligini hisobga olsak [Матбабаев, 

2009. С. 89-93; Абдуллаев, 2016. Б. 30], Qoʻshtepa II yodgorligining hunarmandlar dahasidagi 

kulolchilik ustaxonasi joylashgan hududda boʻlib oʻtgan yongʻin izlari aynan arab bosqini 

davrida yuz bergan boʻlishi mumkin, degan fikrni ilgari surish imkonini beradi. 

Xumdon oldida pishirish uchun charxdan olingan xom koʻzalar va tayyor mahsulot 

uchun qurilgan enli sufalar saqlanib qolgan. Deyarli barcha qazishma maydonida turli 

oʻlchamdagi bugʻdoy yanchish uchun yorgʻuchoqlar topildi. Ehtimol bu tosh qurollari nafaqat 

bugʻdoy yanchishga, balki kulollar undan sopol idishlarni bezash uchun turli rang beruvchi 

minerallarni ham yanchishda foydalanishgan boʻlsa ajab emas. Shundagina kulollar dahasining 

kichik bir qismida bu qadar koʻp tosh qurollarning topilshini izohlash mumkin boʻlardi. Biroq 

bu tahminlar faqatgina tosh qurol mutaxassislari – trassologlarning ilmiy xulosalaridan soʻng 

oʻz tasdigʻini topishi mumkin. 

Oʻsha davr iqtisodiyotida katta ahamiyatga ega boʻlgan hunarmandlar dahasining 

qoʻrgʻon markazi – qasr oldida ravnaq topishi tabiiy hol. Aminmizki keyingi tadqiqotlarda bu 

yerdan boshqa hunarmandchilik dahalari yoki ma’lum bir faoliyat bilan bogʻliq joylar ham 

ochilib fan olamiga va keng jamoatchilikka taqdim etiladi. 

Xulosa va takliflar. Xulosa sifatida shuni aytish mumkinki, Qoʻshtepa II yodgorligining 

biz tahmin qilayotgan hunarmandlar dahasida aniqlangan ilk oʻrta asrlarga oid tamgʻali koʻza 

Fargʻona vodiysi boshqa yodgorliklarida ham uchraydi. Ularning ayniqsa davriy jihatdan Turk 

xoqonligi davriga oidligi tarixmizda bu davrda hunarmandchilikda oʻziga xos alohida 

maktablarning, balki kulolchilik bilan shugʻillanuvchi yirik ustalar oilalarining keng 

tarqalganligidan dalolat beradi. 

